Gizelle jew Pupi?
Ħafna drabi insib ruħi f’ċirkustanzi fejn jkolli nieħu deċiżjoni. Xejn ta’ barra min hawn għax wara kollox id-deċiżjonijiet huma parti essenzjali fil-ħajja. Id-diffikulta ġeneralment tiġini speċjalment meta id-deċiżjoni tkun ibbażata fuq għażla bejn żewġ affarijiet li huma t-tnejn tajbin jew neċessarji imma minħabba l-flus, jew iż-żmien ma nkunx nista’ nagħżilhom it-tnejn. X’nagħmel f’dilemma ta’ din il-kwalita? 
Nista’ nirrabbja u ninkedd għax l-affarijiet dejjem jiġuni fi żmien ħażin u jaqbduni fuq sieq waħda. 
Nista’ nirrassenja ruħi u ma nagħżel xejn. 
Nista’ nilħaq kompromess bejniethom it-tnejn u nispiċċa niddejjen somma ġmielha jew ma nlaħħaqx ma’ ħajti u nispiċċa nuża l-ħin kollu li jkolli biex noħroġ minn din il-problema.
Pero l-agħar deċizjoni tiġi meta bħala żagħżugħ jkolli naffaċċja il-mistoqsija eterna ta’ ħajti: X’ser nagħmel b’ħajti? 
Kull żagħżugħ jew żagħżugħa trid jew ma tridx jkollha tagħmel din il-mistoqsija interna xi darba jew oħra, u nista’ nassiguralkom li ir-risposta tagħha mhux la kemm issibha. Kont nitkellem ma’ Kylie u qalti li tinsab f’dilemma bejn żewġ ġuvintur, lil Laurence tarah gustuż, mirqum u jogħġobha f’dak kollu li jidher minn barra imma fejn jidħol karattru jibda l-bużillis għax tħossu bla skop, imfissed u ma’ għandu l-ebda direzzjoni f’ħajtu. Min-naħa l-oħra Julian, jekk Alla tah id-doni kollha, is-sbuħija żgur mhix waħda minnhom imma għandu qalbu ġulġliena u sensittiv, jħobb it-tfal u mimli entużjażmu lejn il-ħajja. Lil min għandha tagħżel?
Ħu Kylie, Mario, jħoss ġo fih passjoni u talent enormi fl-inġinerija u fil-pittura, imma jaf li jekk jagħżel li jimxi fuq din il-linja ftit ser jkollu ħin biex jkun mal-familja li jixtieq li jkollu. U peress li hu bniedem ta’ kuxjenza ma’ jridx li jgħażilhom it-tnejn. 
Dawn huma ftit ċirkustanzi li fihom iż-żagħżagħ jaffaċjaw dilemmi li trid ħafna kuraġġ biex toħroġ minnhom bl-aħjar mod. Pero f’Malta tal-2007 hemm deċiżjoni interna oħra li qed issir iktar diffiċli u iktar rari qalb iż-żgħażagħ. Din hija d-deċiżjoni spiritwali u interjuri.
Meta konna l-Mużew konna inqisu li l-griżma tal-Isqof hija il-milja tal-maturita nisranija u l-qalba tad-deċiżjoni fundamentali li tagħżel li timxi wara Kristu għal kumplament ta’ ħajtek. Illum ninduna kemm deċiżjoni bħal dik ma tista’ qatt tgħixha qabel ma’ tkun indipendenti u fi stat li tista’ tagħżel il-valuri li fuqhom tkun tixtieq tfassal ħajtek. Għal kull żagħżugħ li jiddeċiedi li jħaddan il-valuri insara b’mod radikali u ġenwin, għandu quddiemu ħafna u ħafna xkiel. Il-vanġelu huwa ċar daqs il-kristal ‘min irid ikun dixxiplu tiegħi jrid jerfa’ salibu u jimxi warajja’, jew kif jitkellem San Pawl ‘qisu lil kulħadd bħala aħjar minnkom’. Kliem li jista’ jinstema’ redikolu f’widnejn min hu bla fidi. 
Hawnhekk tidħol id-deċiżjoni interjuri. ‘Għandi nimxi fuq din il-Kelma?’ ‘Il-vanġelu huwa worthed?’ Ġeneralment wieħed dejjem jikkalkula x’jaqbillu meta jiġi biex jagħżel. Ghalhekk tagħmel ħafna sens li din id-deċiżjoni tittieħed. L-arċisqof qalilna ċar u tond li jixtieq li kulħadd għandu jkollu l-esperjenza personali ta’ Ġesu Kristu u din tinkludi iż-żgħażagħ. Iva, għandu jkollna garanzija tajba f’idejna biex ngħażluh. Hija aktar matura għażla ta’ xi ħadd li jiddeċiedi li ma jimxix wara Kristu għax ma jafx min hu milli xi ħadd li jagħżel li jagħti ħajtu kollha lil Kristu ‘għax hekk rabbewh’. 
U ma’ Kristu m’hemmx ċajt! Jew miegħu jew mintix u d-deċiżjoni trid tagħmilha f’ħin jew ieħor. ‘Ma tistax tlaħħaq m’Alla u max-xitan’ u nhar ta’ Tlieta ma tistax tara Gizelle jew Pupi fl-istess ħin!

